ТАНИЛЦУУЛГА

Засгийн газрын 2010 оны эхний хагас жилийн      үйл ажиллагааны мэдээллийн тухай

Засгийн газрын Хэрэг эрхлэх газар Танхимыг мэдээллээр хангах үүргийнхээ дагуу Засгийн газрын 2010 оны эхний хагас жилийн үйл ажиллагааны товч мэдээллийг танилцуулж байна.
Энэхүү мэдээлэлд яамдаас Засгийн газрын үйл ажиллагааны хөтөлбөр, түүнийг хэрэгжүүлэх арга хэмжээний төлөвлөгөө, Монгол Улсын эдийн засаг, нийгмийг 2010 онд хөгжүүлэх үндсэн чиглэлд тусгагдсан зорилт, арга хэмжээнүүдийг хэрэгжүүлэх чиглэлээр эхний хагас жилд хийсэн гол ажлуудыг оруулсан болно. 

Засгийн газар энэ оны эхний хагас жилд цаг үеийн тулгамдсан асуудлуудыг шийдвэрлэх, улс орны эдийн засаг, нийгмийг хөгжүүлэхэд түлхэц болох томоохон арга хэмжээг бодит ажил хэрэг болгох, иргэдийн орлогыг нэмэгдүүлэн амьжиргааг нь дэмжих чиглэлээр хүчин чармайлт гарган ажиллалаа.
Өнгөрсөн өвөл, хаврын зудын хүндрэлийн үед малчдад эд материал, хувцас, хүнс, эм, эмнэлгийн хэрэгсэл, өвс, тэжээлийн тусламж дэмжлэг үзүүлж зудыг хохирол багатай даван туулахад шаардлагатай арга хэмжээг цаг алдалгүй авч хэрэгжүүлсэн.

Мөн зудын улмаас малчдад учирсан хохирлыг барагдуулах, үхсэн малын сэг зэмийг устгах ажлыг бүх аймаг, сумын хэмжээнд зохион байгуулсан.
Хаврын тариалалт, уринш бэлтгэх ажилд онцгой анхаарч газар тариалан эрхлэгч аж ахуйн нэгж, иргэдэд техник, тоног төхөөрөмж, эргэлтийн хөрөнгийн зээл, тариалалтад шааардлагатай шатахуун, үр зэргийг зээлээр болон тодорхой үнийн хөнгөлөлттэйгээр олгон дэмжлэг үзүүлснээр хаврын тариалалт амжилттай явагдлаа.

Оюутолгой төслийн хөрөнгө оруулалтын гэрээний хэрэгжилтийг эрчимжүүлэх, Тавантолгойн орд ашиглах хөрөнгө оруулалтын гэрээний төслийг боловсруулан УИХ-д оруулахад бэлтгэх ажилд анхаарч ажиллав. 

Хүний хөгжил сангийн тухай хууль, УИХ-ын 2010 оны 99, 100 дугаар тогтоол, Засгийн газрын 2010 оны 3 дугаар тогтоолын дагуу Хүний хөгжил сангаас иргэн бүрт эхний ээлжинд 70000 төгрөгийг аймаг, нийслэлийн Хөдөлмөр, халамжийн үйлчилгээний хэлтсүүдээр дамжуулан олгож эхэлсэн бөгөөд оны эхний 6 сарын байдлаар 2,534,353  иргэн буюу нийт иргэдийн 93.8 хувьд нь хишиг хувийг хүртээгээд байна.  

Засгийн газраас  2010 оны эхний хагас жилд хэрэгжүүлсэн томоохон ажлуудыг тоймлон дурдвал:

Хөрөнгөөр баталгаажуулсан үнэт цаасны тухай, Концессын тухай, Гадаадын иргэний эрх зүйн байдлын тухай /шинэчилсэн найруулгa/ хуулийг УИХ-аар батлуулж, Цагдаагийн байгууллагын тухай /шинэчилсэн найруулга/, Засгийн газрын тусгай сангийн тухай хуульд нэмэлт оруулах тухай хуулийн төслийг Улсын Их Хуралд өргөн мэдүүлэв. 

Засгийн газрын 2010 оны 69 дүгээр тогтоолоор “Монгол Улсын эдийн засаг, нийгмийг 2010 онд хөгжүүлэх Үндсэн чиглэлийг хэрэгжүүлэх арга хэмжээний төлөвлөгөө”-г батлан хэрэгжүүлж байна.
Монгол Улсын Ерөнхий сайдын санаачилсан ”Эдийн засгийн чуулга уулзалт”-ыг хөтөлбөр, төсөл болон төсвийн шинэчлэл, уул уурхайн хөгжил, хөрөнгийн зах зээл, улсын бүртгэлийн шинэчлэл, байгаль орчин ба ногоон эдийн засаг, өрсөлдөх чадвар гэсэн 6 салбар хуралдаантайгаар зохион байгуулав. 
“Хөгжлийн банк” байгуулах асуудлыг Засгийн газрын хуралдаанаар хэлэлцэн дэмжив. Хөгжлийн банкийг Засгийн газрын тогтоолын дагуу байгуулж, үйл ажиллагаааг нь 2010 оны 3 дугаар улиралд багтаан эхлүүлэхээр төлөвлөж байна.

Төсвийн тогтвортой байдлын тухай хуулийн төсөл болон “Төрөөс өндөр технологийн аж үйлдвэрийн талаар баримтлах бодлого”-ын баримт бичгийг УИХ-аар хэлэлцүүлэн батлуулав.
“Газрын тосны бүтээгдэхүүний талаар авах зарим арга хэмжээний тухай” Засгийн газрын 2010 оны 14 дүгээр тогтоолоор Сүхбаатар, Замын Үүд, Эрээнцав, Алтанбулаг боомтоор импортолж буй  90 хүртэл октантай автобензинд  онцгой албан татвар “0” байсныг 120,000 төгрөг; 90 ба  түүнээс дээш октантай автобензинд 80.000 төгрөгийн онцгой албан татвар ногдуулж байсныг 90.000 төгрөг; дизелийн түлшинд 30.000 төгрөгийн онцгой албан татвар ногдуулж байсныг хэвээр үлдээж, гаалийн албан татвар “0” байсныг 5 хувь болгон 2010 оны 1 дүгээр сарын 20-ны өдрөөс эхлэн ногдуулах; улмаар алслагдсан боомтоор импортолж буй дизелийн түлшинд 49.000 төгрөгийн онцгой албан татвар ногдуулж байсныг “0” болгох; бусад автобензинд ногдох онцгой албан татварыг мөн адил “0” болгохоор шийдвэрлэсэн байна.
“Газрын тосны зарим бүтээгдэхүүний онцгой албан татварын тухай”  Засгийн газрын 2010 оны 87 дугаар тогтоолоор ногдуулах онцгой албан татварын хэмжээг Сүхбаатар, Замын-Үүд, Эрээнцав, Алтанбулаг боомтоор импортолж байгаа авто бензинд 90 хүртэл октантай бол 120.000 төгрөг, 90 ба түүнээс дээш октантай бол 170.000 төгрөг; дизелийн түлшинд 30.000 төгрөгийн онцгой албан татвар ногдуулж байсныг 115.000 төгрөг болгон нэмэгдүүлж, бусад боомтоор импортолж байгаа авто бензин, дизелийн түлшинд тэг (0) байхаар тогтоож, 2010 оны 4 дүгээр сарын 9-ний өдрөөс эхлэн мөрдүүлэхээр шийдвэрлэсэн байна. 
Хөдөлмөрийн хөлсний доод хэмжээний тухай хуулийн шинэчилсэн найруулгын төслийг УИХ-аар батлуулав.

Төрийн албан хаагчдын цалин хөлсийг хүн амын амьжиргааны өртгийн өөрчлөлт, инфляцийн түвшинтэй уялдуулан нэмэгдүүлэхээр холбогдох тооцоо, судалгааг хийж, 2010 оны 10 дугаар сарын 1-нээс эхлэн 30 хувиар нэмэгдүүлэх хувилбарыг гаргаж, Хөдөлмөр, нийгмийн зөвшлийн гурван талт Үндэсний хэлэлцээрт тусгалаа.
Үүнтэй холбогдуулан төрийн албан хаагчийн цалин хөлсийг нэмэгдүүлэхэд шаардагдах хөрөнгийг Монгол Улсын 2010 оны төсвийн тухай хуульд нэмэлт, өөрчлөлт оруулах тухай хуульд тусган  батлуулах арга хэмжээ авлаа.

Засгийн газрын 2009 оны 326 дугаар тогтоолоор батлагдсан “Олимп, тивийн наадам, дэлхийн зэрэглэлийн тэмцээнд амжилттай оролцож медаль хүртсэн тамирчин, түүний дасгалжуулагчийг шагнаж урамшуулах журам”-ын дагуу Засгийн газрын 2010 оны 155 дугаар тогтоолоор 62 тамирчинд 336.8 сая төгрөгийн шагналыг олголоо.
Томуугийн цартахлын болон халдварт саагийн эсрэг вакцинаар эрсдэлт бүлгийн хүн амыг дархлаажуулах арга хэмжээг “Томуугийн цартахлын А А/H1N1/  халдвараас сэргийлье” уриан дор зохион байгуулсан.  Уг арга хэмжээний хүрээнд эрсдэлт бүлгийн 700.0 мянга гаруй хүнийг дархлаажуулсан байна. 
Аймаг, дүүргийн эмнэлгүүдийн эх, нярайн тусламжид нэн шаардлагатай багаж тоног төхөөрөмжийн судалгааг гаргаж олон улсын байгууллагуудад хүсэлт тавин 449.0 сая төгрөгийн эм, эмнэлгийн хэрэгсэл, тоног төхөөрөмжийг орон нутагт хуваарилав. 
НҮБ-ын ХАС-аас эх, нярайн тусламжид зориулан 1.0 сая ам. долларын багаж, тоног төхөөрөмжийг олгов. 
“Нийгмийн эмзэг бүлэгт хоол, тэжээлийн дэмжлэг үзүүлэх дэд хөтөлбөр”-ийн хүрээнд хүнсний талоныг 2009 оны 11 дүгээр сараас 21 аймаг, 9 дүүргийн иргэдэд олгох ажлыг үргэлжлүүлж нэг иргэнд сард 14000 төгрөгийн хүнсний дэмжлэг үзүүлж байна. Хүнсний талоныг хоёр сард нэг удаа олгохоор журамласны дагуу нийт 4 удаагийн олголтоор 2,756,572,000 төгрөгийн талон олгоод байна.   

Засгийн газрын 2010 оны 84 дүгээр тогтоолоор 2010-2012 онд Монгол Улсын иргэн бүрт 1.5 сая төгрөгийг тэтгэврийн болон эрүүл мэндийн даатгалын шимтгэлийг нөхөн төлөх, боловсрол, эрүүл мэнд, орон сууцны төлбөрийн эрх болон бэлэн мөнгө гэсэн хэлбэрээр олгохоор тогтоосны дагуу иргэд 1.0 сая төгрөгийн хишиг, хувийг ямар хэлбэрээр явахыг хүсч буйг тодруулах зорилго бүхий судалгааг аймаг, нийслэлийн Хөдөлмөр, халамжийн үйчилгээний хэлтсүүдээр дамжуулан хийсэн. Монгол Улсын нийт хүн амын 87.3 хувь буюу давхардсан тоогоор 2,358,432 иргэн хишиг, хувиа бэлэн бус хэлбэрээр хүртэх саналаа өгөөд байна.  

Ахмад дайчдад олгох орон сууц нийлүүлэх 3 удаагийн тендерт шалгарсан 12 компанийн орон сууцыг 640 ахмад дайчинд олгох ажлыг зохион байгуулаад байна. 
Нийгмийн хамгаалал, хөдөлмөрийн яам, Хөдөлмөр, халамж үйлчилгээний газар, Монголын ажил олгогч эздийн нэгдсэн холбоо, Монголын үйлдвэрчний эвлэлийн холбоо, Нийслэлийн хөдөлмөрийн газраас хамтран зохион байгуулж байгаа “АЖЛЫН БАЙР-2010” сэдэвт Хөдөлмөрийн нэгдсэн үзэсгэлэн яармагийг  “МИШЭЭЛ ЭКСПО” төвийн үзэсгэлэнгийн танхимд зохион байгуулав. 

НҮБ-ын Хүүхдийн сангийн санхүүжилтээр 5 аймгийн 19 сум, нийслэлийн Сонгинохайрхан дүүргийн 116 дугаар цэцэрлэгт тус бүр нэг гэр, тавилга, тоног төхөөрөмж, тоглоом наадгай нийлүүлсний дээр Бүх нийтийн боловсролын үр дүнд түргэн хүрэх санаачилгын төслийн шугамаар 459.1 мянган ам. долларын өртөг бүхий 100 гэрийг холбогдох ширээ сандал, тоглоом, заах аргын материалын хамт төвөөс алслагдсан сумдад олголоо.

Зудад нэрвэгдсэн 19 суманд гэр, тавилга, тоглоом наадгай, тоног төхөөрөмж нийлүүлж, цэцэрлэгийн хүүхдийн хоолны үлгэрчилсэн цэсийг 1000 хувь хэвлүүлэн түгээж, туршилт хийж байна. 

Зургаан настай хүүхдийг сургууль, нийгмийн орчинд дасгаж, сурах арга барил эзэмшүүлэх, тэдний бие бялдар, оюун ухаан, сэтгэл нийгэмшлийн хөгжлийг багшлах үйлээр дэмжин тэтгэх арга зүйд бага ангийн бүх багшаа сургах зорилгоор харилцан уялдаатай модулиуд бүхий нэгдсэн агуулгатай цуврал сургалтыг 3 жил дараалан зохион байгуулж байгаа бөгөөд одоогийн байдлаар 5115 багш, дотуур байрны 501 багш, 624 нийгмийн ажилтан тус тус хамрагдаад байна. 
“Их сургуулиудыг хотхоноор хөгжүүлэх чиглэл”-ийг боловсруулан Засгийн газрын 2010 оны 6 дугаар сарын 9-ний өдрийн хуралдаанаар батлав.
Засгийн газрын 2010 оны 15 дугаар тогтоолоор ”Төрийн өмчийн дээд боловсролын сургалтын зарим байгууллагыг өөрчлөн байгуулах тухай” асуудлыг шийдвэрлэв. Энэхүү тогтоолоор төрийн өмчийн их сургуулиудад зарим сургалтын байгууллагыг нэгтгэх, их сургуулийн харъяа сургуулиудыг тухайн их сургуулийн салбар болгон өөрчлөх, шаталсан сургалттай зарим коллежийг Мэргэжлийн сургалт, үйлдвэрлэлийн төв болгон өөрчлөн зохион байгуулах, зарим сургуулийг татан буулгах арга хэмжээг мөн оны 7 дугаар сарын 1-нээс хэрэгжүүлэхээр шийдвэрлэсэн болно. Энэ тогтоол хэрэгжсэнээр төрийн өмчийн дээд боловсролын байгууллагын тоо 42-оос 16 болж цөөрөх юм.
Багшийн хичээлээс гадуур гүйцэтгэж байгаа бүтээлч ажил үйлчилгээг танхимын бус цагт хамааруулан, нэмэгдэл хөлс олгохоор “Мэргэжлийн болон техникийн боловсролын сургалтын байгууллагын багшийн сургалтын ажлыг багц цагаар тооцох журам”-д тусгалаа.
Төв, орон нутгийн соёл, урлагийн 7 байгууллагад ажлын хэрэгцээний УАЗ-1206 маркийн автомашин олгосноос гадна БСШУ-ны сайдын багцаас 145.0 сая төгрөг гаргаж төв, орон нутгийн зарим номын санг шинэ номоор баяжуулсны зэрэгцээ Азийн сантай хамтран 6 аймгийн 100 орчим сумын номын санг 120 нэрийн 20.0 мянган /англи хэл дээр/ хүүхдийн болон шинжлэх ухааны номоор баяжуулав.
“Петрочайна Дачин Тамсаг” ХХК-ийн гэрээт Тосон-Уул XIX талбайн хайгуулын хугацаа дуусч байгаатай холбогдуулан газрын тосны нөөцийн тооцоо, тайлан шинжээчийн дүгнэлт гаргаж, Эрдэс баялгийн мэргэжлийн зөвлөлийн хурлаар хэлэлцэж, Т19-24-р блокийн нөөцийг (Т19-20, 22-р блокийн нөөцөөс хасаад) батлагдсан нөөц 118,54 сая тонн, тосонд ууссан хий 2,59 тэрбум м3 үүнээс ашиглалтын нөөц 13,79 сая тонн, тосонд ууссан хий 0,296 тэрбум м3 хүлээн авахаар шийдвэрлэж Эрдэс баялаг, эрчим хүчний сайдын 2010 оны 41 дүгээр тушаалаар Монгол Улсын ашигт малтмалын нөөцийн нэгдсэн санд бүртгэн авлаа.

Дэлхийн банкны 12.0 сая ам. долларын зээлийн хөрөнгөөр Улаанбаатар хотын түгээх сүлжээний техникийн шинэчлэл, өргөтгөлийн ажлыг үргэлжүүлэн хийх нэмэлт санхүүжилтийн гэрээг УИХ-д өргөн мэдүүлээд байна.
Засгийн газрын 2009 оны 368 дугаар тогтоолын дагуу төрийн албан хаагчдыг орон сууцны зээлд хамруулах ажлыг ОССК-аар дамжуулан зохион байгуулж байна. Энэ ажлын хүрээнд 2010 оны 06 дугаар сарын 22-ны байдлаар 53 төсвийн ерөнхийлөн захирагч нарт 4200 квот хуваарилахаас 3806 квотыг албан ёсоор хуваарилсан бөгөөд 3228 төрийн албан хаагчийн нэрс тодорхой болоод байна. 

15 аймгийн 917 аж ахуйн нэгжийн тариалалтын чанарыг соёололтоор хүлээн авлаа. Нийт талбайн 32.6 мянган га буюу 15.4 хувь нь онц, 12.0 мянган га буюу 57 хувь нь сайн, 58.5 мянган га буюу 27.6 хувь нь дунд дүнтэй үнэлэгдэв. Үнэлгээнд хамрагдсан  нийт талбайн 72.4 хувь буюу 44.6 мянган га талбай сайнаас онц дүнтэй үнэлэгдсэн байна.
“Чацаргана”  үндэсний хөтөлбөрийг Засгийн газрын 2010 оны 60 дугаар тогтоолоор батлав. Хөтөлбөрийн хүрээнд тендер зарлан 206.0 мянган ширхэг чацарганы суулгацыг тендер зарлан нийлүүлж, 21 аймгийн 112 иргэн, аж ахуйн нэгжид төсөл шалгаруулан 5 жилийн хугацаатай зээлээр олгох ажлыг зохион байгуулав. Үүний үр дүнд 165 га чацарганы жимст шинээр нэмж цэцэрлэг байгуулагдаад байна.
Энэ онд 274.0 мянган га-гийн уринш боловсруулах төлөвлөгөөтэй бөгөөд химийн уринш бэлтгэхэд шаардлагатай ОПР-2000 маркийн хор шүрших машин 34 ширхэг, Лидер 6 сийрүүлүүр 24 ширхэг, раундап гербицид 250.0 мянган литрийг хүлээн авч аж ахуйн нэгжүүдэд уринш боловсруулах зориулалтаар хуваарилж байна. Уринш боловсруулахад шаардлагатай шатахууныг 30 хувийн урьдчилгаа төлбөртэйгээр Тариалан эрхлэлтийг дэмжих сангийн Сэлэнгэ, Хөтөл салбараас олгож байна.   
Тариалалтад шаардагдах үр, бордоо, шатахууны тооцоог гаргаж хэрэгжилтийг зохион байгуулснаар  нийтдээ 211 аж ахуйн нэгж, иргэнд 6.2 мянган тонн үрийн буудай,  585 аж ахуйн нэгжид 1.5 мянган тонн дизелийн түлш, 150 аж ахуйн нэгжид 4.3 мянган тонн үр ариутгалын бодисыг тус тус 15 хувийн урьдчилгаатайгаар олгож ажиллав.
Нээлттэй тендерээр 6 төрлийн 142 ширхэг техник, тоног төхөөрөмж, 100 тоннын багтаамж бүхий үрийн будаа хадгалах босоо төмөр агуулах нийлүүлэгчийг тус тус сонгон шалгаруулж, бараа нийлүүлэгдэж эхлээд байна. 
120 м2 талбай бүхий 230 ширхэг, 210 м2 талбай бүхий 30 ширхэг нийлэг хальсан хүлэмжийг тендер зарлан нийлүүлж Улаанбаатар, Дархан-Уул, Говь-Алтай зэрэг 13 аймаг, нийслэлийн хүлэмжийн цогцолбор байгуулах, жимс жимсгэний суулгац үржүүлэх 116 иргэн, аж ахуйн нэгжид 50 хувийн хөнгөлттэй үнээр олгох ажлыг зохион байгуулав. Хүлэмжийн борлуулалтын орлогоор дахин 150 ширхэг хүлэмж авах тендер зарлан дүгнээд байна.
Услалтын систем шинээр барих, сэргээн засварлах ажлын төсөл сонгон шалгаруулж, төсөл сонгон шалгаруулалтаар 1296 га талбайг услах хүчин чадал бүхий 16 услалтын системийг шинээр байгуулахад улсын төсвөөс 1.5 тэрбум, 730 га талбайг услах хүчин чадал бүхий 4 услалтын системийг сэргээн засварлахад улсын төсвөөс 380.5 сая, 178 га талбайг услах хүчин чадал бүхий иргэний өмчлөлийн услалтын систем шинээр барих, шинэчлэхэд 504.0 сая төгрөгийн дэмжлэгийг үзүүлэхээр тус тус гэрээ байгуулан ажиллаж, барилга угсралтын ажлыг эхлүүлээд байна.

“Монгол мал” хөтөлбөрийг УИХ-аар батлуулж, уг хөтөлбөрийг хүлээн авах, сурталчлах зорилгоор Ерөнхий сайдын ивээл дор “Монгол мал хөтөлбөрийн анхдугаар зөвлөгөөн” зохион байгуулах ажлын хэсэг байгуулагдан, Зөвлөгөөний бэлтгэлийг хангах ажлын төлөвлөгөөг хэлэлцэж эзэнжүүллээ. 
Сүүний чиглэлийн үхрийн аж ахуй, махны чиглэлийн үхэр, хонины аж ахуй эрхлэгч аж ахуйн нэгж, иргэдийг дэмжих зорилгоор төсөл сонгон шалгаруулж, зээлийн дэмжлэг үзүүлэх ажлыг зохион байгуулав. Үүнд: Сүүний үхрийн аж ахуйд дэмжлэг үзүүлэх зорилгоор 5 аймаг, Улаанбаатар хотоос ирсэн нийт 97 төслөөс 24 төслийг сонгон шалгаруулж ХХААХҮ-ийн сайдын 2010 оны А/123 дугаар тушаалаар 600.0 сая төгрөгийн зээлийн дэмжлэг, махны чиглэлийн үхэр, хонины төсөл сонгон шалгаруулалтад нийт 53 төсөл ирснээс ХХААХҮ-ийн сайдын 2010 оны А/145 дугаар тушаалаар 15 иргэн, аж ахуйн нэгжид 245.0 сая төгрөгийн зээлийн дэмжлэг олгохоор тус тус шийдвэрлэн, хэрэгжилтийг зохион байгуулж байна. Мөн Мал хамгаалах сангийн санхүүжилтээр нийт 14 иргэн, 35 аж ахуйн нэгжид 300.0 сая төгрөгийн зээлийн дэмжлэг үзүүлэв. 
Монгол Улсад Хүнсний аж үйлдвэрийн салбар үүсч хөгжсөний 80 жилийн ой, “Хүнсний баталгаат байдал” үндэсний хөтөлбөрийн хэрэгжилтийг хангах, олон нийтэд сурталчлан таниулах зорилгоор “Хүнсний аюулгүй байдал” аяныг орон даяар 2010 оны 05 дугаар сарын 01-ний өдрөөс эхлэн хуваарийн дагуу аймаг бүрт 30 хоног, Улаанбаатар хотын дүүрэг бүрт 21 хоногийн хугацаатайгаар тус тус  зохион байгууллаа.
“Монголд үйлдвэрлэв-2010”, “Баталгаат хүнс-2010” үзэсгэлэн, худалдааг “Мишээл экспо төв”-д зохион байгуулав. Эдгээр үзэсгэлэн, худалдаанд хүнсний салбарын 50 орчим аж ахуйн нэгж, металлург, хүнс, ноос, ноолуур, мод, хэвлэл, арьс шир, оёдол, эм гоо сайхны үйлдвэрлэлийн нийт 168 үйлдвэрлэгч, аж ахуйн нэгж бүтээгдэхүүнээ дэлгэн оролцсон байна. 

Сүү бэлтгэн нийлүүлэлтийн тогтолцоог бүрдүүлж, үйлдвэрийн аргаар боловсруулах сүүний хэмжээг нэмэгдүүлэх, экологийн цэвэр бүтээгдэхүүний үйлдвэрлэлийг дэмжих зэрэг  зорилтуудын хэрэгжилтийг хангах ажлын  хүрээнд сүүний үйлдвэрлэлийг нэмэгдүүлэх зорилгоор сүү үйлдвэрлэл эрхлэгчдэд 450.0 сая төгрөгийн хүүгүй зээлийн дэмжлэг үзүүлж байна. 

Төсвөөс жижиг, дунд үйлдвэрийг дэмжих зориулалтаар 30.0 тэрбум төгрөг олгосноос аймаг, нийслэлийн дэд сангуудад зээл хэлбэрээр 15.5 тэрбум төгрөг байршуулж, санхүүгийн түрээст 5.0 тэрбум төгрөг, бүс нутгийн чанартай үйлдвэрийн зээлд 9.0 тэрбум төгрөг, ХАА-н гаралтай түүхий эд боловсруулах үйлдвэрийн техник, эдийн засгийн үндэслэлийн судалгааны ажилд 500.0 сая төгрөг хуваарилж, хэрэгжүүлэх арга хэмжээ авч байна.

2010 оны 6 сарын 17-ны байдлаар аймаг, нийслэлийн төсөл сонгон шалгаруулах дэд комисст 119.6 тэрбум төгрөгийн өртөгтэй 4250 төсөл ирснийг сонгон шалгаруулж 64.6 тэрбум төгрөгийн 2069 төслийг банкинд шилжүүлсэн бөгөөд банкнаас 701 аж ахуйн нэгжид 11.3 тэрбум төгрөгийн зээлийг олгосон бөгөөд зээл олголт 56 хувьтай явагдаж байна.

“Орон нутагт үйлдвэрлэл хөгжүүлэх чиглэл”-ийн хүрээнд бүс нутгийн эдийн засаг, нийгмийн хөгжилд түлхэц болохуйц төсөл, санаачилгыг хүлээн авч төсөл сонгон шалгаруулах комиссын хуралдааныг зохион байгуулж нийт 96 төсөл, санаачилгыг дэмжин 6 дугаар сарын 17-ны өдрийн байдлаар 34 аж ахуйн нэгжид 7.1 тэрбум төгрөгийн санхүүжилт олгогдож, зээл олголт 33 хувьтай тус тус явагдаж байна.
Ерөнхийлөгч Ц.Элбэгдоржийн БНХАУ-д хийсэн төрийн айлчлалын үеэр “Эдийн засаг, техникийн хамтын ажиллагааны тухай Монгол Улсын Засгийн газар, БНХАУ-ын Засгийн газар хоорондын хэлэлцээр” /40.0 сая юанийн буцалтгүй тусламж/-т гарын үсэг зурав. 

Ерөнхий сайд С.Батболдын урилгаар БНХАУ-ын Төрийн Зөвлөлийн Ерөнхий сайд Вэнь Зябао манай оронд албан ёсны айлчлал хийв.
Хятадын талаас 50.0 сая юанийн буцалтгүй тусламжийг манай нийгэм, эдийн засгийн хөгжилд зориулан олгох, батлан хамгаалах салбарт 10.0 сая юанийн тусламж үзүүлэхээр болов. Мөн хөдөө аж ахуйн бүтээгдэхүүнийг боловсруулж, нэмүү өртөг шингэсэн эцсийн бүтээгдэхүүн үйлдвэрлэх зориулалтаар 500.0 сая ам. долларын хөнгөлөлттэй зээлийн шугам нээхээ мэдэгдсэн болно. 
Хөгжлийн хамтын ажиллагааны хүрээнд Европын Комиссоос 2011-2013 онд манай улсад хэрэгжүүлэх баримжаалсан хөтөлбөрийг 3 дугаар сард баталж, 15.0 сая еврогийн санхүүжилт хийхээр болсон. Манай Засгийн газрын зорилтыг харгалзан энэхүү санхүүжилтээс 8.0 сая еврог Европын Холбооны стандарт, хэм хэмжээг нэвтрүүлж, хэрэгжүүлэхэд зориулахаар болов.
Монгол, Германы Засгийн газар хоорондын хөгжлийн хамтын ажиллагааны хэлэлцээ, Монгол, Германы соёлын зөвлөлдөх уулзалт Улаанбаатар хотод болов. Хэлэлцээний дүнд Германы тал 2010-2011 онд нийт 27.0 сая еврогийн хөнгөлөлттэй зээл, буцалтгүй тусламж үзүүлэхээр болсон бол зөвлөлдөх уулзалтаар Монгол оюутан, залуусыг инженер, техникийн чиглэлээр ХБНГУ-д сургах “Хамтарсан тэтгэлэгт хөтөлбөр”-ийг байгуулав.
НҮБ-ын энхийг сахиулах болон олон улсын бусад ажиллагаануудад Зэвсэгт хүчнээс цэргийн баг оролцуулах болон олон улсын хамтарсан сургалт, дадлагыг зохион байгуулахтай холбоотой асуудлуудыг нэгтгэн багцалж Засгийн газрын 2010 оны 77 дугаар тогтоолоор шийдвэрлэлээ. Үүнд

Ливан Улс дахь НҮБ-ын энхийг сахиулах ажиллагаанд Зэвсэгт  хүчнээс 250 хүнтэй бие даасан цэргийн багийг, Франц Улсын цэргийн хүчний бүрэлдэхүүнд 148 хүнтэй  цэргийн багийг тус тус оролцуулах тухай шийдвэрлээд байна.

Мөн Судан Улсын Дарфур мужид зохион байгуулагдаж байгаа НҮБ-ын энхийг сахиулах ажиллагаанд 60 хүний бүрэлдэхүүнтэй цэргийн хээрийн II шатны эмнэлгийн баг оролцуулах тухай асуудлыг шийдвэрлэсэн. 
2010 оны 4, 5 дугаар сард Афганистанд явагдаж буй олон улсын ажиллагаанд АНУ-тай хамтран үүрэг гүйцэтгэх Зэвсэгт хүчний 2 дугаар хамгаалалтын рот, 10 дугаар ээлжийн артиллерийн сургалтын хөдөлгөөнт баг, ХБНГУ-тай хамтран үүрэг гүйцэтгэх 2 дугаар ээлжийн хамгаалалтын салааны ажиллагааны өмнөх бэлтгэлийг тус тус хангуулж, тухайн ажиллагаа явагдаж буй бүс нутагт илгээгээд байна. 
Одоо Чад Улс дахь НҮБ-ын энхийг сахиулах ажиллагаанд оролцох 2 дугаар ээлжийн цэргийн баг, Цэргийн хээрийн II шатны эмнэлгийн баг ажиллагааны өмнөх бэлтгэлээ хийж байна.

Засгийн газрын 2010 оны эхний хагас жилийн үйл ажиллагааны товч мэдээллийг бүрэн эхээр нь Засгийн газрын Хэрэг эрхлэх газрын http://www.cabinet.gov.mn/ вэб хуудасны “Засгийн газрын мэдээ, мэдээлэл, хуралдаан” булангаас үзнэ үү.

